
Alexander er forelska i Live.

Alle skjønar det. Alle som ser han.

Live òg.

Alexander er alle stader der Live er.

Han set seg attmed henne i kantina,

viss stolen er ledig.

Han sirklar rundt henne på skuleplassen

slik månen går i ringar rundt jorda,

slik jorda bind seg til sola,

slik Live smyg seg kring Kevin.

Live likar at Alexander er der.

Ho lèt han vera nær seg.

Ho tek imot brusen han byr henne,

plukkar drops or posane han rekkjer henne,

snappar opp ballane han kastar til henne,

svarar på smila hans.

Men dei blå augo hennar ser berre Kevin.

Kevin går rett mot henne.

Han strekkjer ut armane. Hendene deira møtest.

Dei klemmer kvarandre fort,

og slepper taket i kvarandre.

Live kastar på det lange, svarte håret.

Det fell i bølgjer bak skuldrene og nedover ryggen.

Ho rettar seg i ryggen. Ho løftar haka litt opp.

Ho fuktar leppene og smiler.

Alexander vender ryggen til dei.

Han stryk dei ville, svarte krøllene vekk frå panna,

trekkjer pusten djupt

og går mot trappa opp til inngangsdøra.

